
	గీ.	
సలిలతత్వంబు వనరుహాసనుఁడు మాన్పఁ, బోలునో కాక యింతలోఁ బొడ వడంగ

వనఁగ సకలజంతుభయావహంబు గాఁగ, దూషితముగ ననావృష్టిదోష మయ్యె.

	వ.	
ఇవ్విధంబునం బండ్రెండుసంవత్సరంబు లనావృష్టిదోష మైన నొక్కయెడ మహాగ

హనంబునం గలగజంబు లన్నియుం గూడుకొని తమకు నేలిక యైన గజయూథనా

ధునిం గనుంగొని యిట్లనియెఁ బల్వలోదకంబు లల్పమృగంబులకు నొడలు దడుపం

జాలుఁ గాక ఖరకరకిరణంబులం దపియించుమాకుం దగినయుదకంబులు లే వని మఱి

యు నిట్లనియె.

	గీ.	
వెన్ను మునుఁగంగ నుదకంబువిరివి గలుగు, వారిజాకర మెందైన మాకు వలయు

నల్పజలముల మాదాహ మడఁగనేర, దేమి సేయుదు మనిన గజేంద్రుఁ డనియె.

	క.	
దిక్కులకుఁ గొంద ఱరుగుం, డక్కడ జల మరసి యిచటి కరుదేరంగా

జొక్క మగుచోటి కరుగుద, మిక్కీడున కేల వెఱవ నేఁ గలుగంగన్.

	వ.	
అని యగ్గజేంద్రుఁ డగ్గజంబులలోన నధికజవసత్వంబులు గలయేనుంగులఁ గొన్నిటిని

దిక్కులకు నీ రారయం బంచిన నవియునుం బోయి జలం బెందునుం గానక తిరుగ

నొక్కమహానాగం బాగజేంద్రునిఁ గదియం జని యిట్లనియె.

	ఉ.	
ఇన్నిదినంబు లయ్యును గజేశ్వర చంద్రసరోవరంబు నా

నెన్నిక కెక్కినట్టికొల నేర్పడి యున్నది గాన మైతి మీ

యున్నవనంబుపొంతఁ గమలోత్పలకైరవహల్లకాదిచం

చన్నవపుష్పసౌరభవిశంకటశీతపయఃప్రపూర్ణమై.

	చ.	
కురువకతింత్రిణీలికుచకోమలతాలతమాలసాలకే

సరకదళీలవంగపనసక్రముకార్జుననారికేళని

ర్జరకనకామ్రవంశముఖచారుమహీరుహపంక్తిచేత సు

స్థిరతర మైనయక్కొలనితీరము సొంపు వహించు నెంతయున్.

	గీ.	
జమ్ము ముమ్మర మశ్వత్థసమితి యమిత, మబ్జములు కేతకంబులు నపరిమితము

లధిప మన కుండ మంచిచో టబ్బె నేఁడు, వేగ విచ్చేయు మన మదద్విరదవిభుఁడు.

	వ.	
నితాంతసంతుష్టాంతరంగుం డగుచు నచ్చోటికిఁ గదలి పోవ నుత్సహించుచుండునంత

ట నీ రారయం బోయినగజంబులుఁ జనుదెంచి నిలిచి చంద్రసరోవరంబుం గాంచి

వచ్చితి మని విన్నవించిన శతసహస్రసంఖ్యలు గల గజంబులఁ గూడుకొని సంరంభవి

జృంభితుండై కదలునట్టిగమనవేగంబున.

	సీ.	
పాదఘట్టన నేల భార మగ్గల మైన, మ్రగ్గి దిగ్గజములు మ్రొగ్గి పడఁగ

నురువడిఁ బాఱుచో నెరసినతరు లెల్లఁ, దిట్టలై మహిఁ జాఁపకట్టు వడఁగ

		 ఈ పేజీలో చివరి మార్పు 24 మార్చి 2023న 01:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

